Jh 6: 22‑51; Hbr 2:9, 4:14
Mnr Goedvoel het so pas 'n baie duur huis gekoop vir sy gesin. Hy het die laaste tyd heelwat geld begin verdien, maar het nogtans  'n klomp skuld wat vereffen moet word. Op 'n vraag of hy nie onverantwoordelik is deurdat hy nie eers sy skuld betaal voordat hy 'n duur huis koop nie, antwoord mnr A soos volg: “Ek hou daarvan om mense oor te nooi na my huis toe, sodat hulle dit kan bewonder. Dit laat my goed voel oor myself”. 

Me Onsekervoel is die laaste tyd baie bedruk, eintlik regtig depressief. Die rede: sy is gekonnekteer, maar voel nie gekonnekteer nie. Sy is gekonnekteer omdat sy deel is van al die sosiale netwerke: BBM, Facebook, twitter. En sy is voortdurend besig om te bbm en te faceboek en te twit. Maar nou die dag het sy ’n ontstellende ontdekking gedoen: wanneer sy van aangesig tot aangesig met iemand anders gesels, is kommunikasie  nie so maklik nie. Sy kry nie die regte woorde nie, en stotter en stamel en is verleë. Dit laat haar onseker en onveilig voel. Sy voel dikwels verneder tydens gesprekke. En niemand aanvaar haar as vriend nie. 
Nou is die vraag: Wat is aan die gang met mnr Goedvoel en Me Onsekervoel? 

Kom ons dink so oor hulle: hulle het elkeen 'n baie sterk behoefte aan iets. In ’n gesprek met hulle self, sal hulle iets soos die volgende sê: 

 Ek moet respek hê  vir myself as 'n persoon. Ek kan net respek hê vir myself wanneer ek ‘n gesonde gevoel van eiewaarde het. Soms voel dit egter vir my ek het geen waarde nie. Ek sukkel om myself te aanvaar en om myself gesond lief te hê. Ek ervaar myself nie as iemand nie - iemand wat tog ook belangrik is. 

 Verder: Ek kan nie myself aanvaar as ek nie belangrik is vir iemand anders nie.  Ek moet myself kan sien as iemand wat ‘n verskil in ander mense se lewe maak. 

 Verder: daar moet ook iemand wees wat my werklik liefhet. Daardie iemand moet my onvoorwaardelik liefhê, en my aanvaar net soos ek is ‑ met al my skete en gebreke. Want as iemand my liefhet omdat ek dit verdien, plaas dit druk op my om daardie liefde te verdien. En daarvoor sien ek nie kans nie. Want dan gaan ek dalk daardie liefde verloor.  Ek het behoefte aan 'n soort liefde wat my aanvaar sonder dat ek bang hoef te wees dat ek dit ooit gaan verloor. Dit sal my veilig laat voel. 

Wat is die punt?

Die punt is: een van die mees basiese behoeftes wat elke mense het, is  die behoefte om ‘n gevoel van eiewaarde te hê. Elke mens wil homself kan aanvaar as 'n heel mens. En hierdie basiese behoefte word bevredig deur 2 dinge:

 Wanneer jy voel jy maak saak (betekenisvolheid). Dit is die wete dat jy belangrik is, dat jy 'n doel het, bekwaam is, dat jou lewe bete​ke​nisvol is en dat jy 'n verskil maak in die lewe. 

 Wanneer jy sekuriteit ervaar. Hierdie seku​ri​teit is die gevolg van liefde en aan​vaar​ding: jy voel veilig wanneer  iemand jou on​voor​waardelik en konsekwent liefhet, en  jou permanent aanvaar.

En nou werk dit so met ons:

 Wanneer jy ervaar dat jy saak maak  en sekuriteit ervaar, het jy 'n gevoel van eiewaarde. Dan het jy ‘n heel lewe. 
 Wanneer hierdie behoefte aan betekenisvolheid en sekuriteit bedreig word, en nie vervul word nie, begin mense allerhande dinge doen om hulleself te beskerm teen hierdie ervaring dat hulle lewe betekenisloos is en onveilig is – soos mnr Goedvoel en me Onsekervoel.
Die kritiese vraag is: Wat maak jou lewe betekenisvol en gee vir jou sekuriteit? 

Vanaand maak ons ’n konneksie tussen gevoel van eiewaarde en identiteit: ’n christen se gevoel van eiewaarde is gekonnekteer aan jou identiteit, en jou identiteit is gekonnekteer aan Jesus Christus se identiteit.

1)
Jesus se identiteit: Jesus is brood (Die Lewegewer)
Jesus sê: "Ek is die brood wat lewe gee" (vs 35). Hiermee bedoel Jesus 2 dinge:
· Brood dui op die openbaring wat van God af kom
God openbaar Homself aan mense om ons te onderrig en te voed. En dit is wat Jesus kom doen het: Hy het God die Vader aan ons kom bekendstel:

 Jesus stel God bekend as die Vader wat ons liefhet en vir ons lewe wil gee:
 Jh 3:16: "God het die wêreld so lief gehad dat Hy sy enigste Seun gegee het, sodat die wat in Hom glo nie verlore sal gaan nie maar die ewige lewe sal hê ". 

 Jh 6:40: 40: Dit is die wil van my Vader: dat elkeen wat die Seun sien en in Hom glo, die ewige lewe sal hê ... 

 Jesus demonstreer ook God se liefde teenoor ons: Hy sterf vir ons en staan op uit die dood vir ons. Dit is wat die woord gee in Jh 3:16 op dui.
Hierdie inligting het alles te doen met ons gevoel van eiewaarde: God het ons lief, en Hy bewys dit deur Jesus. Die gevolg is dat ons ’n gevoel van eiewaarde het:   dat ons saak maak, dat ons lewe die moeite werd is en belangrik is. So voorsien God in ons basiese lewens​behoefte: 'n gevoel van eiewaarde. 

· Brood is 'n simbool van dit wat voed, wat lewe gee, wat krag gee
Brood is kos, en as kos die simbool van dit waarsonder ons nie kan lewe nie:

 Sonder Jesus het ons nie lewe nie, kan ons nie lewe nie, het ons geen toekoms nie. Ja, ons mag mis​kien liggaamlik lewe, maar geestelik is ons dood, het ons glad nie ware lewe nie en geen toekoms nie.

 Met Jesus het ons lewe, lewe in oorvloed, lewe vir ewig. 
Dus: God voorsien deur Jesus in ons basiese lewens​behoefte:

 Jesus is die bewys dat ons saak maak

 Jesus is die sekuriteit wat God vir ons gee.

En so beleef ons ‘n gevoel van eiewaarde. Dit is die boodskap wat God vanaand vir ons gee – deur sy Woord en deur die tekens van brood en wyn. 
Hierdie inligting vra van ons ’n onderskeidingsvermoë. Ons sien dit in die reaksie van die mense vir wie Jesus kos gegee het:

 Hulle mae is vol, en nou wil hulle nog meer van Hom hê. Maar hulle het die verkeerde verwagting: hulle verwag nog meer tydelike en materiële dinge. Hulle is vasgevang in selfgerigte begeertes en hulle soek die sensasie van nog wonderwerke.

 Maar hulle verstaan nie wat belangrik is nie.  Daarom sê Jesus dat hulle nie moet werk vir voedsel wat vergaan nie, maar vir die voedsel wat nie vergaan nie en die ewige lewe gee [vs 27]. En hierdie ewige lewe kan Jesus alleen gee ‑ die hemelse Vader het Hom volmag daartoe gegee [vs 27].

En dit is die onderskeidingsvermoë wat ons nodig het:

 Ware lewe kom nie deur die dinge waarvoor baie mense hulle moeg maak nie: nie prestasie en rykdom en besittings en status en materiële dinge nie. 

 Ware lewe is eintlik nie iets, dinge, waarvoor ons kan  werk nie. Die geheim is dat ware lewe 'n geskenk is: Jesus Christus gee ware lewe [vs 27].  Mens kan hierdie lewe ook net ontvang.

Wat is ware lewe? Hierdie ware lewe word be​skryf as "ewige lewe". Hierdie ewige lewe is die volgende:

 Ewige lewe is die nuwe lewe wat Christus vir ons gee ‑ dit is om met Jesus verenig te wees. 

 En: ewige lewe is lewe wat ons nou reeds het en ervaar omdat Jesus Christus dit vir ons gee. Dit word nie eers eendag met die wederkoms werklikheid nie, alhoewel dit deur die dood heen bestaan en nooit vergaan nie.

 Ewige lewe beteken dat ons deel is van die ko​ninkryk van God – God se nuwe wêreld soos Jesus dit kom demonstreer het.
Kan jy nou sien? Jesus Christus vervul ons behoefte aan eiewaarde: 

 want Hy bewys dat ons lewens saak maak maak deurdat Hy daarvoor betaal met sy lewe en vir ons ware lewe gee

 en Hy gee vir ons sekuriteit omdat Hy nooit anders oor ons sal dink nie.

Hy bevestig dit selfs - deur die nagmaal.

2)
Jesus se identiteit: Jesus is nie net Brood nie – Hy is die enigste brood 
Dit is so omdat die lewe wat Hy gee volledig is. Die meeste van ons het seker al uitgevind dat die dinge waarna mense gewoonlik jaag nie werklik volledige lewe gee nie:

 Hoe meer kennis mens het, hoe meer wil jy hê

 Hoe meer geld en besittings mens het, hoe meer wil jy hê

 Hoe meer aansien mens het, hoe meer wil jy hê.

Suiwer aardse  dinge  bring glad nie volledige lewe nie. Hierteenoor sê Jesus: vs 35: "Wie na My toe kom, sal nooit weer honger kry nie, en wie in My glo, sal nooit weer dors kry nie". Hierdie woorde beteken: Jesus Christus gee ware en volledige lewe. Hy maak 'n mens se lewe vol, gee sin en rigting daaraan, gee vir 'n mens 'n doel in die lewe. Ja, die lewe wat Hy gee is so volledig dat mense selfs tmv en tsv die grootste ​krisisse ‘n heel mens kan wees, en ervaar dat daar steeds sin in jou lewe is.

Implikasies: 

 Ware en volledige lewe is onlosmaaklik verbind aan Jesus self: Ons kan dit alleen ervaar wanneer ons lewens aan Hom verbind is. En: Jesus gee nie maar net ware en volledige lewe nie ‑ om Hom te ken is ware en volledige lewe. Om elke dag saam met Hom te leef, is ware en volledige lewe.

 Ware en volledige lewe is nie iets wat kom en gaan nie, soos wanneer mens eet en maar weer honger word nie. Die lewe saam met met Jesus is konstant, standhoudend, oorvloedig. Dit neem nie af nie en stel nie teleur nie.

Dus: God vervul ons behoefte aan eiewaarde deur​dat Hy vir ons sekuriteit gee: die seku​riteit dat ons nooit weer honger en dors sal hê as ons aan Jesus behoort nie. Die nagmaal bevestig dit. 

Hoe ontvang ons die ware lewe, ’n volledig lewe?

Jh 6 stel ons bekend aan ’n paar moontlik response op Jesus as die Lewegewer:
Aversie-response:

 Murmureer: 41Die Jode het gemor omdat Hy gesê het: “Ek is die brood wat uit die hemel gekom het.” 

60Toe hulle dit hoor, het baie van Jesus se dissipels gesê: “Wat Hy nou sê, is darem te erg. Wie kan daaraan gehoor gee?”
 Ongeloof: 63Dit is die Gees wat iemand lewend maak; die mens self kan dit nie doen nie. Wat Ek vir julle gesê het, kom van die Gees en gee lewe. 64Maar daar is party van julle wat nie in My glo nie.”
 Verwerping: 66Hieroor het baie van sy dissipels omgedraai huis toe en nie meer saam met Hom gegaan nie. 67Toe vra Jesus vir die twaalf: “Wil julle nie ook weggaan nie?”
 Verraad: 70Jesus het daarop vir hulle gesê: “Het Ek nie self julle twaalf uitgekies nie? En een van julle is ’n duiwel!” 71Hy het Judas die seun van Simon Iskariot bedoel, want hy sou Hom verraai, hy wat een van die twaalf was. 
Lewegewende response:

 Respons 1: Sien en glo 
35“Ek is die brood wat lewe gee. Wie na My toe kom, sal nooit weer honger kry nie, en wie in My glo, sal nooit weer dors kry nie. 36Maar wat julle betref, Ek het reeds gesê: Julle sien My, en tog glo julle nie in My nie.
Keuse: Sien Jesus as die Lewegewer en glo in Hom – aanvaar Hom as Lewegewer.

 Respons 2:  Hoor en Leer 
Vs 45: “Elkeen wat na die Vader luister en van Hom leer, kom na My toe.”

Keuse:  As ek God die Vader se stem hoor en aanvaar wat Hy sê, sal ek Jesus aanvaar as Lewegewer.

 Respons 3 - Eet en Lewe
Vs 51: 51Ek is die lewende brood wat uit die hemel gekom het. As iemand van hierdie brood eet, sal hy ewig lewe. En die brood wat Ek sal gee, is my liggaam. Ek gee dit sodat die wêreld kan lewe.”
Keuse: As ek Jesus aanvaar (absorbeer) as Lewegewer, sal ek ewig lewe.
 Respons 4: Eet en drink en bly in Jesus

Vs 51: “Wie my liggaam eet en my bloed drink, bly in My en Ek in hom.”
Keuse: Verenig met Jesus en leef in die nouste verbondenheid (intieme gemeenskap) met Hom.

 Bely: 68Simon Petrus het Hom geantwoord: “Here, na wie toe sal ons gaan? U het die woorde wat ewige lewe gee.
Keuse: Aanvaar Jesus as die enigste Lewegewer.

En nou kan ons  ’n gevolgtrekking maak oor ons identiteit: Ons identiteit: Gekonnekteer met Jesus.

Ons kan hierdie identiteit op baie maniere beskryf:

 Ek is wie ek is omdat ek verbind is met Jesus, of: verenig is met Jesus.

 Ek is wie ek is omdat Jesus my definieer.

 My identiteit is dat ek met Jesus identifiseer.

 My identiteit is dat ek Jesus volg.

 Ek is wie ek is omdat ek Jesus in my lewe geabsorbeer het – soos brood wat jy eet  deur jou liggaam geabsorbeer word. 

Slot

Een van ons mees basiese lewensbehoeftes is 'n gevoel van eiewaarde. 'n Mens het hierdie gevoel van eiewaarde wanneer 
 jy ervaar dat jou lewe saak maak en 
 jy sekuriteit het. 
God sê in sy Woord, en Hy bevestig dit deur die nagmaal, 

 dat jy vir Hom saak maak

 daarom gee Hy deur Jesus vir jou ware lewe.

As jy dan vir Jesus aanvaar, het jou ’n gesonde gevoel van eiewaarde en sekuriteit. 

En nou is ons uitnodiging: sien en glo, hoor en leer, eet en lewe!

